
Annotatsiya:  Ushbu maqolada sug‘oriladigan gipsli  tuproqlarning biologik 

faolligi, fasllar bo‘yicha o‘zgarishi dimanikasi oid ma’lumotlar berilgan. Ushbu 

tuproqlardan samarali foydalanish yo‘llari keltirilgan. 

Bugungi kunda respublikamiz qishloq xo‘jaligida, jumladan unumdorligi  past, 

meliorativ holati og‘ir tuproqlarni  muhofaza qilish va ulardan oqilona  foydalanish 

bo‘yicha muayyan natijalarga erishilmoqda. Qishloq xo‘jaligi ishlab chiqarishini doimiy 

rivojlantirish, oziq-ovqat xavfsizligini yanada mustahkamlash, sug‘oriladigan 

yerlarning meliorativ holatini yaxshilash, ekologik toza mahsulotlarni yetishtirish, 

iqlim o‘zgarishini oldini olish muhim vazifalardan biridir. Bu borada, tuproqlardan 

oqilona foydalanish, unumdorligini oshirish va qishloq xo‘jalik ekinlaridan  ekologik 

sof mo‘l hosil olishda tuproqlarning biologik xossalarini ilmiy asoslangan holda ish 

yuritish muhim ahamiyat kasb etadi. 

Tadqiqot ishi amalga oshirilgan Zarbdor tumanidagi gipsli tuproqlarining tabiiy 

sharoitlarini tavsiflashda, biz ushbu tuproqlarning kimyoviy, agrokimyoviy va fizik 

ko‘rsatkichlari bo‘yicha bo‘z tuproqlar tarqalgan mintaqa tuproqlaridan keskin 

farqlanishini keltirilgan. Jumladan, bu hududda chegaraviy darajadagi noqulay iqlim 

sharoitlari - ya’ni, yoz faslida haroratning yuqori bo‘lishi, havoning nisbiy namligi 

darajasi pastligi, tuproqdan namlikning bug‘lanish darajasi yuqoriligi va tuproq 

tarkibida organik moddalar miqdorining kamligi ta’sirida ushbu tuproqlarning 

mikrobiologik faolligi darajasining past bo‘lishi qayd qilinadi. 

Bu ko‘rinishdagi qonuniyat barcha mavjud ehtimolliklari bo‘yicha, hududning 

iqlim sharoitlari bilan bog‘liq, ya’ni, bahor faslida namlik darajasi ortishi va 

haroratning optimallashishi bilan tuproq tarkibida biologik faollikning  son miqdori 

nisbatan ortishi va yoz faslida namlik miqdori kamayishi bilan, ularning son miqdori 

keskin kamayishi, shuningdek kuz faslida harorat qiymati pasayishi bilan, o‘rganilgan 

biologik faollikning son miqdori sezilarli darajada ortishi bilan bog‘liqligi aniqlandi.  

O‘rganilgan  tuproqlarda biologik faollik vertikal kesim bo‘yicha tarqalishda ham 

ma’lum bir aniq qonuniyat mavjudligi ko‘zga tashlanadi. Tuproqning  yuqorigi 

gorizontlarida biologik faollikning nisbatan yuqori bo‘lishi, tuproq qatlami chuqurligi 

bo‘ylab pastga tomon yo‘nalishda ularning son miqdori kamayib borishi kuzatildi. Bu 

esa  tuproq qatlami tarkibida organik moddalar miqdorining kamayishi, shuningdek 

tuproqlar tarkibida havo rejimining o‘zgarishlari bilan bog‘liq. Tuproq kesimi tarkibida 

gumus miqdorining taqsimlanishi tavsiflariga muvofiq, biologik faollik miqdorining 

ham o‘zgarishi amalga oshadi. Tuproqlar qatlamida bakteriyalarning tuproq chuqurligi 

bo‘ylab taqsimlanishini belgilab beruvchi boshqa bir omil sifatida - o‘simliklarning 

ildiz tizimini ko‘rsatib o‘tish mumkin.  

O‘rganilgan mikroorganizmlar guruhlari ichida ammonifikatorlarning ustunligi 

kuzatildi, son miqdori bo‘yicha ikkinchi o‘rinni aktinomitsetlar va zamburug‘lar, 

keyingi o‘rinni azot to‘plovchi va denitrifikatsiyalovchi bakteriyalar va sellyuloza 

parchalovchi mikroorganizmlar tashkil etdi. Ushbu tuproqlarda moy kislotali va 

nitrifikatsiyalovchi bakteriyalarning kam miqdorda ekanligi qayd etildi.  

Olingan  ma’lumotlar gips miqdori, gipsli qatlamlar  qalinligiga  ko‘ra  qishloq 

xo‘jalik  ekinlarini joylashtirish,  ekinlar xosildorligini  belgilash va  yerlarni noqishloq 

xo‘jalik  maqsadlari uchun  ajratishda   ilmiy asos bo‘lib xizmat qiladi. Kelgusida  bu 

yerlardan samarali foydalanish uchun me’yoridan ortiqcha  suv bermaslik, oqava 

suvlarni tartibga solish, tekislik yerlaridan  sizot suvlari sathining ko‘tarilishiga  yo‘l 

qo‘ymaslik, shamol va suv eroziyasining oldini olish kabi qator agromeliorativ 

tadbirlarni amalga oshirish kerak. Gipsli qatlam mavjud tuproqlarda ekinlarni suvga 

chalabchanligi kam bo‘lganlarini tanlash lozim. Gipsli tuproqlardan sug‘orima 

dexqonchilikda foydalanishda extiyotkorlik bilan yondashish zarur.  

